ÓSCAR ALVAREZ GILAREN HITZALDIA
Amerikarako euskal migrazioari buruzko hitzaldi ziklo labur bat antolatu du Euskal Hizkuntza eta Kulturako Katedrak, ICSeko “Fronteras y Cultura” Proiektuarekin batera. Aurreko ostegunean , hilak 17, hasi zen zikloa, EHUko Oscar Alvarez Gila irakaslearen parte-hartzeaz.
Amerikako Historiaren irakasle titularra dugu Óscar Alvarez Gila, baita XIX. eta XX. mendeetako itsasoz bestaldeko migrazio euskaldunean aditua ere. Zazpi liburuk eta berrogeita hamar artikulu baino gehiagok erakusten dute bere ibilbide akademiko sakona, era askotariko gaiak landu dituena. Besteak beste, euskal presentzia erlijiosoa, euskal taldeen nortasuna eta irudia emigrazioan eta, berriki, migrazio-gertakariaren isla zineman aztertu ditu.
Nafarroako Unibertsitatean emandako hitzaldian honetaz mintzatu zen: “Itsasoz bestaldeko migrazioaren zuzenbide-esparrua, euskal migrazioak berpentsatzen”. Hitzaldiaren hasieran, Óscar Gilak gogorarazi zuen euskal migrazio mugimendua garrantzia handiko gizarte-fenomenoa izan zela, 200 000 edota 250 000 euskaldun atzerriratu zituena, bi mende arteko urteetan batez ere, 1880 eta 1930 bitartean. Hizlariaren iritziz, jende-lekualdatze hura arautu zuen legeriak, orain arte gutxi ikertutako gaiak, hauxe islatu zuen: aspalditik zetorren eztabaida ideologikoa eta, gainera, gizarte funtziori buruzko bi teorien arteko gatazka, “poblazionismoa” eta “neomalthusionismoa”, alegia. Eskematikoki, lehenengo teoriak immigrazioa herri hartzailearen garapenerako ekarpen onuragarritzat jotzen zuen eta bigarrena, berriz, immigrazioaren kontrolaren aldeko defendatzaile sutsua izango zen. 1930a arte, emigrazio Estatu-legeek jarrera poblazionista oniritzi zuten: Espainiak, herri igorle gisa (hortaz kaltetua) oztopoak jarri zizkien emigranteei; araudi militarraz batez ere baliatu baitzen soldaduska egina ez zuenak herritik irten ez daitezela. Bestaldean, berriz, Argentina bezalako herri hartzaileek immigrazioa sustatu zuten eta mota guztietako erraztasun eta eskubideak eman zizkieten biztanle berriei. Nazioarteko legezko immigrazioa eta legez kanpokoa nagusiki oso ohikoak izan ziren euskal jendartean, baita jaioterriko eskualde berako industria guneetara migratzea posible zenean ere. Hala eta guztiz ere, 1929z geroztik hasitako depresio ekonomikoak birrindu zuen egoera eta neomalthusianismoaren teoriak nagusitu ziren: herri hartzaileek oztopo posible guztiak jarri zizkioten dagoeneko kaltegarria zen immigrazioari. Frankoren Espainiak bakarrik onartu zuen emigrazioaren onura eta bere gain hartu zuen atzerrian ziren emigranteen defentsa. Hizlariak ondorioztatu zuenez, gaur egun arautze beharra da emigrazioaren zuzenbide-esparruaren oinarria.
